Қазақстан Республикасы Парламенті Мәжілісінің депутаты М.Айсинаның Қазақстан Республикасы Премьер - Министрі А.Ұ.Маминге депутаттық сауалы

Құрметті Асқар Ұзақбайұлы !

 «Қазақстан Республикасының Парламенті және оның депутаттарының мәртебесі туралы» Конституциялық заңның 27-бабының ережелеріне сәйкес Сізге депутаттық сауал  жолдап отырмын.

 Интернетке барынша қолжетімділік балаларымызға шексіз дерлік мүмкіндік беріп отыр.  
 Бір жағынан,  әр баланың санаулы секундта білім алуға және ойын үшін қажетті ақпарат алуға бірегей мүмкіндігі бар.  

Екінші жағынан,   бұл артықшылық бала үшін үлкен қауіп-қатермен ұштасып жатыр, Интернет желісінен алынған түрлі ақпарат баланың денсаулығы мен дамуына зардабын тигізуде.

Қазіргі кезде ата-аналардың чаттарында  балалардың заңсыз және зиянды контенттерді, оның ішінде порнографияларды  көру фактілері туралы ақпарат тарауда. Атап айтқанда, ата-аналар балаларының  белгісіз номерлердегі адамдармен хат жазысуын, порнографиялық сипаттағы бейне жазбалар бар қосымшаларды  көшіруге,  фото-бейнематериалдарды осы қосымшаларға жіберуге нұсқау берілетін чаттарға балалардың кіргізілуін    анықтаған жағдайлары бар.   

Психикасының толық қалыптаспауы себепті, кәмелетке толмаған балалар осы орайда туындаған қорқытып-үркітуге ұшырайды да, өзінің    психологиялық қауіпсіздігін қамтамасыз ете алмайды.   

Бұл  компьютерлік ойындарға да қатысты, себебі негізінен оған балалар мен жасөспірімдер   әуес, мұны бала үшін қауіпсіз деуге болмайды:  балада өшпенділік, қатыгез  мінез-құлық пайда болады, оның қызығушылық шеңбері  тарылады,  эмоциясы  жұтаң болады. 

Бүкіл әлем ғалымдары виртуалдық кеңістіктің зияны жөнінде дабыл қағуда. Виртуалдық  кеңістік адамның барлық бос уақытын алмауы керек, сондай-ақ адамды қатыгездікке итермелеп, агрессия мен өшпенділік туғызбауға тиіс. Бұл өскелең ұрпақтың адамгершілік және рухани дамуына қауіп төндіреді.  
Көптеген елде   компаниялар немесе оқу орындары ақпаратты сүзгіден өткізуді   жүргізбейтіні туралы шешім қабылданған.      
 Германияда күн сайын контентті жағымсыз ақпараттан тазарту жөніндегі жұмысты  мемлекет құрған коммерциялық емес   Jugendschutz («Жастарды қорғау») ұйымы  жүргізеді, ол  Facebook, Google, YouTube, Twitter сияқты интернет қызметін берушілермен тікелей келісім жасайды және мұхиттың ар жағындағы серіктестері олардың  контентті жою жөніндегі  өтініштерінің 61%-ын орындайды.  Сондай-ақ  Германияда  кәмелетке толған пайдаланушылар үшін порнографиясы бар сайттарға  сәйкестендіру арқылы қол жетімділік жүйесі  (пошта байланысы пункттерінде құжат ұсыну,   Интернетте веб-камера арқылы көрсету,  сәйкестендірілген дербес ID USP чип енгізу)  қолданылады.

Ұлыбританияда көбінесе экстремистік  материалдары, балалар порнографиясы бар және  авторлық құқық бұзылатын сайттар бұғатталады;  балалар үшін зиянды бағдарламалар мен хабарларды қоғамдық телеарналарда -  сағат 21.00-ге дейін, ал  ақылы телеарналарда сағат 20.00-ге дейін көрсетуге тыйым салынады. Ұлыбритания заңнамасына сәйкес,  18 жасқа  толмаған балалардың  бейнесі бар фотосуреттерді немесе жалған фотосуреттерді дербес компьютерге көшіруге, оны жасауға, иеленуге, таратуға, жариялауға және жарнама жасауға тыйым салынады. Мұндай әрекеттер  10 жылға дейінгі мерзім қамауда ұстауға жазаланады.    

Балалардың түрлі   гаджеттерді: смартфондарды, планшеттерді және басқа да   цифрлық техникаларды пайдалануы алаңдаушылық туғызатын үлкен мәселе болып отыр.  Оларға тәуелділіктің өсуі және балалардың әлеуметтік желілер мен   онлайн-ойындарға жұмсайтын уақытты өз бетімен  шектеу дағдысының болмауы  әлі толық қалыптаспаған мида бас сүйегі мен ми  зақымдануынан кейінгі және ақылы азаюдың алғашқы кезеңіндегі  өзгерістерге ұқсас зардаптарға әкеп соғады.    
 Францияда  2010 жылдан бері мектептегі сабақ кезінде  ұялы телефондарды пайдалануға тыйым салынған, ал өткен жылдың  1 қыркүйегінен бастап ел билігі бұл талапты қатаңдатып,   бастауыш және орта мектеп оқушыларына   интернетке қосылған кез келген гаджетті,   оның ішінде ақылды сағаты бар   планшеттерді оқу орнына әкелуге тыйым салды. 

Қазіргі кезде Әзербайжанда, Грекияда, Тәжікстанда мектептерде    гаджеттерді пайдалануға тыйым салынған. Канадада бұл мәселе өңірлік деңгейде шешілуде. АҚШ-та  мұның барлығы штаттың заңнамасына байланысты.

 Қытай Халық Республикасында осы жылдың қаңтарынан бастап       сауда орталықтары мен  интернет-кафелерде балалардың бейне-ойындарды ойнамауы үшін жұмыс күндері желілерге кіруіне  тыйым салу күшіне енді.     
 Балаларда бұзылған әлеуметтік бағдардың қалыптасуын болғызбау үшін біздің елімізде де мүдделі  министрліктер мен  ведомстволардың осы жағдайды,  «Балаларды денсаулығы мен дамуына зардабын тигізетін ақпараттан қорғау туралы» Қазақстан  Республикасы Заңының іске асырылу  қорытындыларын жан-жақты талдауы  қажет  деп есептеймін.     
Үкімет интернет желісінде балалардың қауіпсіздігін барынша қамтамасыз ету жөніндегі құқықтық, әлеуметтік және техникалық іс-шараларды  күшейтуге, ата-аналардың, қоғамдық ұйымдардың, мемлекеттік құрылымдар мен үкіметтік емес сектордың кәмелетке толмаған интернет желісін пайдаланушыға барар жолында ақпаратты сүзгіден өткізу жөнінде күш-жігерін біріктіруге  бағытталған қосымша жүйелі шараларды қабылдауға тиіс, оның ішінде мынадай шараларды іске асыру мүмкіндігін зерделеу қажет:       
 - 16 жасқа дейінгі балалардың онлайн-ойындарға кіру уақытын пайдаланушыларды ойын платформаларында сәйкестендіру арқылы жұмыс күндері -  60 минутқа дейін, ал демалыс күндері 2 сағатқа дейін шектеу;
- жұмыс күндері балалардың интернет-кафелерде  бейне-ойындар  үшін  желілерге кіруіне тыйым салу;
- мектепте сабақ уақытында смартфондарды, планшеттерді   пайдалануға тыйым салу;

- жасөспірімдер ойын аккаунттарын толықтыруы мүмкін соманы шектеу;
- балалардың мазмұны күмәнді интернет ресурстарға кіруін болғызбау үшін интернеттегі  мәнмәтіндік жарнамалар мен баннерлерді бұғаттауды жүзеге асыру;
- сайттардың  мониторингі  мен статистикасын жүргізуге арналған бағдарламаларды іске асыру (мәселен,  «Ата-ана бақылауы» бағдарламасын баланың желідегі іс-әрекетін мониторингтеу үшін  пайдалануға болады. Бағдарлама баланың интернетті пайдалану уақытында  кірген сайттардың санаты бойынша есеп ұсынады);  
-  балалар пайдалануға болмайтын контентке қол жетімділікті шектеуге мүмкіндік беретін «қауіпсіз іздеу» функциясын орнатуды іске асыру қажет.     Бұл функция  Google, Яндекс және  басқа іздеу жүйелерінде күмәнді сипаттағы сұрау салуды бұғаттауға мүмкіндік береді;
- электрондық ресурстарды морфологиялық талдау арқылы  Интернет желісінің жағымсыз ықпалынан қорғаудың қосымша деңгейін іске асыру қажет.   Пайдаланушы   «Жаман сөздер», «Порнография», «Ойындар» және «Мектептерге арналған сүзгі»  (мектептер үшін тыйым салынған тізімдегі сөздер бар интернет-ресурстарға балалардың кіруін бақылауға мүмкіндік береді) санаттары бойынша тексеруді қоса алады.
«Қазақстан Республикасының Парламенті және оның депутаттарының мәртебесі туралы» Конституциялық заңның 27-бабының 4-тармағына сәйкес жауап беруіңізді сұраймын. 

       Құрметпен,

депутат, «NUR OTAN»  партиясы 

        фракциясының мүшесі                                                  
    М. Айсина 

